
Transcription
propos par lesquels je me sens reduit à deux si estranges & perilleux destroits, que
passant par l’un ou par l’autre, force m’est de tomber en tresgrand peril : mais
pour me resoudre au plus expedient pour vous, & moins honorable pour moy, vous
ayant donné ma foy pour ostage, de vous secourir jusques à la perte de l’honneur &
de la vie, je ne faudray à ma parole : & quant à ma fille, de laquelle vous m’avez
requis, je lui decouvriray le tout, comme vous l’avez deduit. Bien vous adverty-je,
Sire, que j’ay bien puissance de la prier, non pas de la forcer : baste qu’elle
entendra de moy quel est vostre cœur envers elle : Mais je m’esmerveille & me
plains de vous à vous-mesme, & me soit licite, Monseigneur, de descharger ma
peine devant vous, plustost qu’avec vostre honte & mon eternelle infamie, elle soit
par autre manifestée en public. Je m’emerveille encores de rechef, Sire, quelle
presomption vous a esmeu, de penser commettre telle vilennie avec mon sang, &
par un acte si lasche, le vouloir deshonorer, que jamais ne s’ennuya de faire service
à vous & aux vostres : Helas ! infortuné pere que je suis, est-ce le guerdon &
salaire, que moy & mes enfants devons attendre pour nostre loyal service à tout le
moins

